
				Gwirwyd y dudalen hon

XVIII.—RHWYSTRO CYNLLWYN




AR lâs fore ym Mawrth, 1832, hwyliodd y Success,
sef llong yr alltudion, i fyny y porthladd
eang gyferbyn a Sydney, a gwnaed pob paratoad
ar y bwrdd i lanio drannoeth.

Rhanwyd y cwmni mawr yn finteioedd llai, a threfnwyd popeth gân swyddogion pob mintai ar gyfer
cychwyn y daith i fyny i'r wlad i'r Lleoedd a benodwyd
i sefydlu y carcharorion. Dacw hwynt yn cerdded
allan rhwng y canllawiau bob yn ddeg a deg, a phob
aelod o'r deg yn rhwym wrth gadwyn y naw arall.
Taflwyd llawer trem yn ol gan y trueiniaid at yr
hen Success, canys wedi'r cwbl hyhi oedd yr unig
gysylltiad gweladwy rhyngddynt a'r hen wlad a'r
hen fywyd yno, ac yr oedd hiraeth am dir eu mebyd
yn meddiannu hyd yn oed y rhai hyn a wnaethant
bopeth yn eu gallu i lychwino ei henw da pan oeddent
yn rhydd.

Ac yn wir, er gwaethaf diben gwarthus y Success,
y llestr arddelai enw mor amhriodol, ymddangosai
honno heddyw ar ddyfroedd tawel Port Jackson cystal
a rhyw long arall, ac yr oedd gradd o hiraeth felly
ar y calonnau celyd a'u gwelent am y tro diweddaf
cyn troi ohonynt i dir anobaith y Bwsh.

I'w fawr ofid gwelodd Lewsyn fod y Llundeiniwr
a'i galwai yn "Softie" gynt, yn perthyn i'r un fintai
ag yntau, ond penderfynodd ei anwybyddu ar y tir
fel ag y gwnaeth ar y môr.

Ond hwnnw gan feddwl yn unig ond am gyfle i dalu
'nol i Lewsyn am y sarhâd o'i osod ar asgwrn ei gefn

